
Sidang jemaah yang dirahmati Allah, 

Marilah kita bertakwa kepada Allah SWT dengan melaksanakan 

segala perintah-Nya dan menjauhi segala larangan-Nya. 

Semoga kehidupan kita sentiasa dilimpahi kerahmatan dan 

keberkatan di dunia hingga akhirat. 

 

Sidang Jumaat yang berbahagia 

Sebelum melanjutkan bicara, suka khatib memberi peringatan. 

Marilah kita tinggalkan perbuatan lagha yang bertentangan 

dengan sunnah serta adab iaitu tindakan yang memesongkan 

perhatian daripada mendengar khutbah dan isi kandungannya. 

Ini termasuklah perbuatan berbual-bual, tidur dengan sengaja 



dan bermain telefon bimbit. Khutbah pada hari ini bertajuk: 

“Mengetuk pintu langit Syaaban, ,Memohon wabak berlalu”. 

 

 Sidang jemaah yang dirahmati Allah, 

Syukur, Allah memilih kita sekali lagi memasuki Syaaban kali ini 

dalam keadaan ujian wabak belum sepenuhnya berakhir. Bulan 

Syaaban mungkin adakalanya dilupakan kerana sebahagian kita 

hanya teruja menanti hadirnya Ramadan. Namun, Syaaban juga 

merupakan bulan yang sangat mulia kerana bulan inilah 

Rasulullah صلى الله عليه وسلم memperbanyakkan amal ibadat. Sabda baginda:  

Maksudnya: “Bulan Syaaban adalah bulan yang biasa dilupakan 

orang kerana letaknya diantara bulan Rejab dan Ramadan. Bulan 

Syaaban adalah bulan diangkat amalan. Oleh sebab itu, aku 

menginginkan pada saat diangkat ilmuku, aku dalam keadaan 

sedang berpuasa”. (Hadis Sahih Riwayat Abu Daud dan  

an-Nasa’i) 

 

Justeru di saat pelbagai bentuk ujian sedang melanda negara, 

alangkah baiknya kita lebih mendekatkan diri kepada Allah SWT. 

 



 

Sidang Jumaat yang dirahmati Allah, 

Pada bulan Syaaban ini, terdapat keutamaan yang dikurniakan 

Allah SWT kepada hamba-hambanya antara lain adalah 

pertolongan daripada Allah, maghfirah yakni (keampunan) dan 

pembebasan dari siksa api neraka. 

 

Bagi mendapatkan kelebihan-kelebihan ini marilah kita 

melaksanakan 2 perkara yang akan khatib nyatakan ini: 

 

Pertama, memperbanyakkan puasa pada bulan Syaaban. 

Selain sebagai latihan untuk memasuki Ramadan, puasa juga 

merupakan ibadah yang sangat dianjurkan. Ummu Salamah ra. 

meriwayatkan sebuah hadis yang bermaksud: 

Maksudnya: “Bahawa nabi  صلى الله عليه وسلم tidak pernah puasa satu bulan 

penuh selain Syaaban, kemudian Baginda menyambung dengan 

Ramadan”. (Hadis Riwayat an-Nasa’i) 

 

 

 

 



Kedua, memperbanyakkan bacaan al-Quran. 

Ambil lah kesempatan terutamanya pada setiap kali selepas 

solat lima waktu untuk melazimi bacaan al-Quran bersama 

terjemahannya. Lebih indah jika dilakukan secara berjemaah 

bersama ahli keluarga. 

 

Sidang Jumaat yang dirahmati Allah, 

Sempena menyambut kedatangan Ramadan, Syaaban adalah 

bulan terbaik bagi melatih diri menjadi Muslim yang lebih 

cemerlang. Mari kita tingkatkan amalan, jauhi persengketaan 

dan permusuhan. Melalui semangat bulan Syaaban ini, jagalah 

lisan kita dari melempar fitnah kepada para pemerintah, ulamak 

dan mereka yang sedang bertungkus-lumus mencari 

penyelesaian dalam menghadapi penularan wabak ini. 

 

Mengakhiri khutbah, marilah bersama-sama kita mengetuk 

pintu langit Syaaban dengan memanfaatkan bulan yang mulia ini 

sebagai bulan untuk memperbanyakkan doa dan bermunajat 

kepada Allah SWT. Moga ujian besar ini segera berlalu serta kita 

direzekikan memasuki Ramadan dengan penuh kesyukuran. 

Bersama kita memperbanyakkan doa ini:  

Maksudnya: “Ya Allah, Kau berkatilah kami pada bulan Rejab dan 

Syaaban dan pertemukanlah kami dengan bulan Ramadan”. 

Ya Allah dengan sifatMu yang Maha Pemurah dan Maha 

Mendengar! Kami hambaMu yang lemah merayu kepadaMu 

agar engkau angkat dan hilangkan segara wabak penyakit    

Covid-19 yang sedang melanda kami agar dapat kami 

melaksanakan syiarMu dengan sempurna.  

 Ya Allah jadikanlah kami dan keturunan kami orang-orang yang 

istiqamah mendirikan solat secara berjemaah serta 

mengeluarkan zakat dan waqaf. Rahmatilah kehidupan mereka. 

Sesungguhnya hanya kepadaMu jua Ya Allah, doa kami mohon 

diperkenankan dan diterima. 

